
შალვა ნათელაშვილი-საქართველოს ლეიბორისტული პარტია 

 

ლეიბორისტული პარტიის ხედვა ეკონომიკაზე 

როგორც ამბობენ, სულ ერთია რა ფერის არის კატა. მთავარია, რომ მან თაგვი დაიჭიროს. ეს ნიშნავს იმას, რომ 
ეკონომიკა და ბიზნესი უნდა იყოს სოციალურად ორიენტირებული, ის უდნა ავსებდეს ბიუჯეტს. ბიუჯეტი უნდა 
ეშვებოდეს სახელმწიფო, საზოგადოებრივი და სოციალური საჭიროებებისათვის. არავინ ქვეყანაში შიმშილით 
არ უნდა კვდებოდეს, არავინ უნდა იხდიდეს მდიდრების მაგივრად გადასახადს, სუსტი უნდა იყოს დაცული, 
ძლიერი - გაკონტროლებული. ამასთან, სახელმწიფო არ უნდა ერეოდეს ბიზნესის საქმიანობაში, არ უნდა 
ცდილობდეს მის ზედმეტად, ავადმყოფურად, ბოლშევიკურად დარეგულირებას; არ უნდა ახდენდეს 
მონოპოლიზაციას, რაც შემდეგ იწვევს ფასების ზრდას, ნეპოტიზმს, კორუფციას და საბოლოო ჯამში ეს არტყამს 
სოციალურ ვითარებას ძალიან მძიმე სახით. 
 
ყველაფერი ეს ერთობლიობაში, ანუ, სოციალურად ორიენტირებული ეკონომიკა, ამის შედეგად, სოციალური 
დაცულობა, ბიზნესის თავისუფლება, გვაძლევს იმ სამ გიგანტურ სვეტს, რომელზეც შენდება დემოკრატია, 
სახელმწიფოებრიობა, დამოუკიდებელი სასამართლო ხელისუფლება და მასმედია და ბედნიერი მოქალაქე. ეს 
არის ჩვენი სოციალური და ეკონომიკური ხედვა მთლიანად საქართველოს სპეციფიკური სიტუაციიდან 
გამომდინარეც. ისეთი რეცეპტი, გადარჩენისა და ეკონომიკური „კატასტროფული“ აღმასვლის, რიკარდო სმიტს 
და სხვა ცნობილ მსოფლიო ეკონომისტებს არ მოუციათ. ყელაფერი არის პროცესი, ყველაფერს სჭირდება 
თავისი დრო, მაგრამ საუბედუროდ, საქართველომ ეს დრო გაუშვა და 30 წელი ჩვენ გავატარეთ იმაში, რომ 
რომელი მმართველი კლანიც მოვიდოდა ხელისუფლებაში, ის ითვისებდა ეკონომიკას და ბიზნესს, ხოლო 
ხალხი რჩებოდა სოციალურ სიღატაკეში. 
 
დღეს უკვე მრავალპარტიულ სისტემაზე გადასვლა, მაჟორიტარიზმის მოსპობა, რაშიც ძალიან დიდი 
მხარდაჭერა გაგვიწიეს ჩვენმა მოკავშირეებმა ამერიკის შეერთებულ შტატებში და ევროპაში, არის იმის 
გარანტია, რომ კლანების მოსვლა ხელისუფლებაში დამთავრდება და შესაბამისად, დასრულდება ეკონომიკის 
მონოპოლიზაცია, უცხოური ინვესტიციების დევნა და ამის შედეგად, სოციალური კატასტროფა. 
 

შრომის მინიმალური ანაზღაურება სრულ განაკვეთზე 520 ლარი 

საქართველოში უნდა დაწესდეს მინიმალური სახელფასო ზღვარი! 520 ლარზე ნაკლები ანაზღაურება არავის 

ექნება! 

 

ცნობისთვის, დღეს მინიმალური ხელფასი თვეში 20 ლარს წარმოადგენს... 

 

ამასთან, ჩვენი ხელისუფლებაში მოსვლის შემთხვევაში დაწესდება საათობრივი ანაზღაურება და ყველა 

მოქალაქე მისი შრომის პროპორციულად მიიღებს ხელფასს! 

 

 

ღირსეული დეკრეტული შვებულება ქალებს 

საქართველოში ორსულობის, მშრობიარობის და ბავშვის მოვლის, ასევე ახალშობილის შვილად აყვანის გამო 
შვებულების დეკრეტული ანაზღაურება, დასაქმებულის ხელფასის მიუხედავად, ნებისმიერ ქალს 
სახელმწიფო ბიუჯეტიდან უფინანსდება 6 თვის განმავლობაში, ჯამურად განსაზღვრული 1000 ლარის 
ოდენობით. გამოდის რომ ეს დაფინანსება თვეში საშუალოდ 166 ლარს შეადგენს. 
 
ჩვენ ვფიქრობთ, რომ ეს გარემოება ქალებს მძიმე მდგომარეობაში აყენებს და შრომის კოდექსში შესატანი 
ცვლილებების პაკეტის ფარგლებში ვგეგმავთ შემდეგ რეფორმებს: 
 

1. გაუქმდება ანაზღაურებადი დეკრეტული შვებულების ანაზღაურების ზედა ზღვარი და იგი განისაზღვრება 
დასაქმებულის არსებული ხელფასის მოცულობით!  



მცვლილების შესაბამისად, ანაზღაურებადი დეკრეტული შვებულების მოცულობა კვლავ 183 კალენდარული 
დღით იქნება განსაზღვრული. 
 

2. კერძო სექტორში დასაქმებულთა დეკრეტული შვებულების ანაზღაურებაში სახელწმიფოსთან ერთად 50%-
იანი თანამონაწილეობით კერძო სექტორიც ჩაერთვება. 

 

ქალები იმსახურებენ ღირსეულ მშვიდ დეკრეტულ შვებულებას, შემოხაზე ნომერი 10, მხარი დაუჭირე 

ღირსეულ ცვლილებებს! 

 

სახელმწიფო პენსია გაორმაგდება და გათანაბრდება, მამაკაცებიც პენსიაზე 60 წლის 

ასაკიდან გავლენ 

• საპენსიო ასაკი უნდა გათანაბრდეს. მამაკაცებიც და ქალბატონებიც პენსიაზე 60 წლიდან უნდა გავიდნენ.  
 

• სახელმწიფო პენსია უნდა გაორმაგდეს 
 

,,არსებული საპენსიო სისტემით, ქალები პენსიაზე გადიან 55 წლის ასაკში, ხოლო კაცები _ 60 წლიდან. 

აღნიშნული ეწინააღმდეგება კონსტიტუციის მეთერთმეტე მუხლს, რომლის მიხედვითაც დაუშვებელია 

დისკრიმინაცია ენის, კანის ფერის, რელიგიის და სქესის მიხედვით. ამიტომ ჩვენ შეგვაქვს სარჩელი 

საკონსტიტუციო სასამართლოში, რათა გაუქმდეს სახელმწიფო პენსიების შესახებ კანონის მეხუთე მუხლის 

ანტიკონსტიტუციური პირველი პუნქტი და მამაკაცები პენსიაში გავიდნენ ქალებთან ერთად 60 წლის ასაკში.“ _ 

შალვა ნათელაშვილი. 2020წ. აგვისტო 

 

ჩატარდება სერიოზული რეფორმები საგზაო და ინფრასტრუქტურის მიმართულებით 

ჩატარდება სერიოზული რეფორმები საგზაო და ინფრასტრუქტირის მმიმართულებით 

,, ჩვენ მოგვიწევს სერიოზული რეფორმები ინფრასტრუქტურისა და საგზაო რეფორმების ხაზით.ასე 

გაგრძელება დაუშვებელი და შეუძლებელია.“ _ შალვა ნათელაშვილი. 2020წ. აგვისტო 

 

პირველი ინსტანციის მოსამართლეებს აირჩევს ხალხი არჩევნების გზით 

ცენტრალიზებული სასამართლო ხელისუფლება, მოქალაქეთა გამიჯვნა მართლმსაჯულებისგან და 
ხელისუფლების დამქაში მოსამართლეების, ჩინჩალაძე-მურუსიძის კლანური მმართველობა ის ფაქტორებია, 
რაც IRI-ის ბოლო კვლევის თანახმად, მოსახლეობის უნდობლობას იწვევს სასამართლოს მიმართ. 
 
საერთაშორისო სავალუტო ფონდის კვლევების თანახმად, გაუმართავი სასამართლო სისტემა, თავისთავად 
უარყოფითად აისახება სახელმწიფოს ეკონომიკურ პოლიტიკაზე, რადგან ასეთი სასამართლო ხელს უშლის 
პირდაპირ უცხოურ ინვესტიციებს, ბიზნესის ზრდას, შრომის ბაზრის განვითარებას, სიღატაკის შემცირებას, 
მეწარმეობასა და ინოვაციებს მთლიანობაში. 
 
ყოველივე ამაზე დაყრდნობით, ჩვენ, ლეიბორისტულ პარტიას გვჯერა, რომ საჭიროა სასამართლო რეფორმა, 
რომლის ფარგლებშიც: 

• პირველი ინსტანციის მოსამართლეებს აირჩევს ხალხი არჩევნების გზით! - ვფიქრობთ, რომ ამ გზით 
არჩეული მოსამართლე ანგარიშვალდებული იქნება არა ხელისუფლების, არამედ ხალხისა და სამართლის 
წინაშე. 

• ზედა ინსტანციის მოსამართლეები დაინიშნებიან მხოლოდ საპარლამენტო უმცირესობასთან კონსესუსის 
შედეგად,ვინაიდან ამ მხრივ დანიშნული მოსამართლეები არ იქნებიან ერთპარტიული და ხელისუფლების 
ნების გამტარი. 



 
 
გვჯერა, რომ ამ რეფორმებით სასამართლო სისტემას გავხდით უფრო სამართლიანს, შევქმნით ინსტიტუტს, 
რომელსაც ექნება საზოგადოების მაღალი ნდობა, რაც როგორც საქართველოს მოსახლეობისთვის, ისე 
პოტენციური ინვესტორებისთვის შექმნის საიმედო გარემოს,სადაც კანონი უზენაესობს და დაცულია ადამიანთა 
უფლებები და კერძო ბიზნესი! 
 

სასჯელი პედოფილთათვის - იძულებითი ქიმიური კასტრაცია 

პედოფილია - ბავშვების მიმართ სექსუალური ძალადობის ფორმა, თანამედროვე მსოფლიოს საკმაოდ 
გავრცელებული პრობლემაა. 
 
საქართველოში ბოლო დროს კრიმინალი მეფობს და დანაშაულის სხვა ფორმებთან ერთად მზარდია 
პედოფილიის შემთხვევებიც. 
 
ოფიციალური მონაცემები: 
2017 წელი-პედოფილიის 174 შემთხვევა, 
2018 წელი-287 შემთხვევა. 
დღესდღეობით კი არც ხორციელდება მონაცემების აღრიცხვა. 
ვხვდებით დანაშაულის ისეთ მძიმე ფორმასაც, როცა დაზარალებული 4 წლისაა! 
გვაქვს პრეზიდენტის მხრიდან პედოფილიაში ბრალდებულის შეწყალების მავნე პრაქტიკაც. 
 
ყოველივე ამაზე დაყრდნობით, საქართველოს ლეიბორისტული პარტია აპირებს, „საქართველოს სისხლის 
სამართლის კოდექსში“ გაატაროს რეფორმა, რომლის თანახმადაც, პედოფილიაში ბრალდებულთა სასჯელის 
უმაღლეს ფორმად იძულებითი ქიმიური კასტრაცია განისაზღვროს , მსგავსი კანონი უკვე მოქმედებს ისეთ 
ქვეყნებში როგორიცაა: შვედეთი, ფინეთი, გერმანიაი. ასევე არგენტინა, ავსტრალია, ესტონეთი, ისრაელი, 
ახალი ზელანდია, პოლონეთი, უნგრეთი, საფრანგეთი, ისლანდიაი, ლიტვაი, ინგლისი, ბელგია და ამერიკის 8 
შტატი: კალიფორნია, ფლორიდა, ჯორჯია, ლუიზიანა, მონტანა, ორეგონი, ტექსასი და ვისკონსინი. 
გვჯერა, ამ კანონსა და საერთაშორისო გამოცდილებაზე დაყრდნობით შევძლებთ ამ დანაშაულის რისკის 
შემცირებას. 
 

ლეიბორისტული პარტია კოალიციური, მრავლპარტიული მმართველობის მომხრეა 

,,ქვეყანაში მრავალპარტიულობის სიომ დაბერა. ოპოზიციური პარტიების ერთობამ შეცვალა პოლიტიკური 

პროცესები. ის ერთ პოლიტიკურ ძალაზე, ერთ პიროვნებაზე კი არაა დამოკიდებული, არამედ ქვეყნის 

პოლიტიკურ გუნდზე, რომელმაც უნდა დაამთავროს ეს რეჟიმი 31 დეკემბერს. უნდა დამთავრდეს 

ერთპარტიულიმმართველობა. აქვეყანა უნდა მართოს მრავალაპრტიულმა კოალიციამა მთავრობამ“ _ შალვა 

ნათელაშვილი. 2020წ. აგვისტო. 

 

ლეიბორისტული პარტია არის მთავარი ანტიოლიგარქიული ძალა 

,,ოლიგარქია კი არ უნდა ჩავანაცვლოთ, ოლიგარქია უნდა მოვაშოროთ პოლიტიკას. ძალაუფლება უნდა 

დარჩეს ხალხს! პოლიტიკა ოლიგარქების და მინი-ოლიგარქების გარეშე!“ _ შალვა ნათელაშვილი. 2020წ. 

აგვისტო. 

 

კრემლის ოლიგარქებს საქართველოში ბიზნესის წარმოება აეკრძალებათ 

საქართველოს ლეიბორისტული პარტიის მიზანია ეკონომიკურად გამართული სახელმწიფოს შექმნა, 2020 

წლის არჩევნებში გამარჯვების შემთხვევაში, ჩვენი მიზანია მივიღოთ კანონი, რომლის თანახმადაც კრემლის 

ოლიგარქებს საქართველოში ბიზნესის წარმოება აეკრძალებათ. 



 

ლეიბორისტული პარტიის ხედვა განათლებაზე 

• სახელმწიფოსგან დაფინანსებული უმაღლესი განათლება ყველა სტუდენტს 
• უფასო ერთჯერადი კვება სასკოლო დაწესებულებებში 
• 70 ახალი ბაგა-ბაღი ქვეყნის მასშტაბით 

 
წარმატებული, ძლიერი, ეკონომიკურად მზარდი და სოციალურად სტაბილური სახელმწიფოს მთავარ 
საყრდენს წარმოადგენს განათლება. ხელისუფლების მთავარი პრიორიტეტი სწორედ მომავალი თაობისთვის 
ხარისხიანი განათლების უზრუნველყოფა და შესაბამისად ქვეყნის მომავალში რესურსების ინვესტირება უნდა 
იყოს. 
 
საქართველოს ლეიბორისტულ პარტიას შემუშავებული აქვს ოთხ წლიანი გეგმა, რომლის მიხედვითაც 
განათლების სისტემის ყველა საფეხურს შეეხება რიგი რეფორმები, რაც ერთის მხრივ განათლების ხარისხს, 
ხოლო მეორეს მხრივ - მის ხელმისაწვდომობას უზრუნველყოფს. 
 
მოცემული სამი ძირითადი პუნქტის გარდა ლეიბორისტული პარტია გეგმავს შემდეგ ცვლილებებს: 

• საბავშვო ბაღების აღმზრდელებისთვის სპეციალური კურსის შემუშავება, რაც აამაღლებს მათ კვალიფიკაციას 
და მოარგებს თანამედროვე სტანდარტებს. 

• შეიქმნება უმაღლეს საგანმანათლებლო დაწესებულებებში ახალ სასწავლო პროგრამები სკოლამდელი 
განათლების სფეროში ახალი პროფესიონალი კადრების გაჩენის მიზნით. 

• ყველა სკოლას ეყოლება საკუთარი ფსიქოლოგი, რაც პოზიტიურ ცვილებას შეიტანს მოსწავლეთა 
აღმზრდელობით კომპონენტში, ასევე მკვეთრად შეამცირებს ბულინგისა და ჩაგვრის შემთხვევებს. 

• სასკოლო მასალა სრულ შესაბამისობაში მოვა ერთიანი ეროვნული გამოცდების სტანდარტებთან. 
• მოხდება სასწავლო დაწესებულებების დეპოლიტიზირება. პედაგოგები და ლექტორები ორიენტირებულნი 

იქნებიან სწავლის ხარისხის გაუმჯობესებაზე და არა საარჩევნოდ ხმების შეგროვებაზე. 
• შეიქმნება ცალკე მუხლი საქართველოს კონსტიტუციაში ბავშვთა უფლებებათა დაცვის შესახებ. ასევე, 

ამოქმედდება ბავშვთა ომბუცმენის აპარატი. 
• გაუქმდება საუნივერსიტეტო თვითმართველობები და ჩანაცვლდება თემატური კლუბების მიერ, რაც 

სტუდენტებს განვითარებისა და საკუთარი გარემოს მართვის მეტ საშუალებას მისცემს. დამატებით, 
საგრძნობლად შემცირდება არაჯანსაღი პოლიტიკური გავლენები ახალგაზრდულ გაერთიანებებზე. 

• პროფესიული განათლების დიპლომი გაუთანაბრდება აკრედიტირებული უმაღლესი სასწავლებლების 
დიპლომს. პროფესიული კოლეჯების სტუდენტები იგივე შეღავათებით ისარგებლებენ, რითაც უმაღლესი 
სასწავლებლის სტუდენტები სარგებლობენ. 

 

განათლების რეფორმა იქნება პრიორიტეტული და რეფორმა სკოლებიდან დაიწყება 

1. ხელისუფლებაში მოსვლის შემთხვევაში, საჯარო სკოლებში შემოვიღებთ ერთჯერად, სრულფასოვან უფასო 
კვებას ყველა ბავშზე, 

2. პირველიან მეთორმეტე კლასამდე, ყველა მოსწავლეს დაურიგდებათ ნოუთბუქები 
3. ყველა მაღალჩინოსნის შვილი ისწავლის საჯარო სკოლაში, სხვა შემთხვევაში ის გათავისუფლდება 

სამსახურიდან 
4. შეწუყდებათ დაფინანსება სპორტულ ფედერაციებს და ეს თამხა წავა მასობრიცი სპორტის განვითარებაზე. 

ყველა სპორტული სექცია უფასო იქნება 
 
..დიდი ჩინელი მოაზროვნე კორფუცი ამბობდა: თუ გათვლა გაქვს ერთ წელზე _ დათესე ბრინჯი, თუ თვლი 
ათეულ წლებზე _ დარგე ხე, ხოლო თუ თვლი ათასეულ წლებზე _ მიეცი განათლება შვილებს. ეს დიდი სიბრძნე 
ჩვენმა ხელისუფალმა თავისებურად გაითავისა. თავიაანთ შვილებს სპეციალური სკოლები მოუწყეს და 
ნაკლებად აინტერესებთ აქეთ რა ხდება. 31 ოქტომბრის შემდეგ, როდესაც ოლიგარქიული რეჟიმი 
დაგვემშვიდობება, საჯარო სკოლებში შემოვიღებთ ერთჯერად სრულფასოვან უფასო კვებას ყველა ბავშვზე; 
ყველა მოსწავლეს პირველიდან მეთორმეტე კლასამდე დაურიგდებათ ნოუთბუქები, იმისთვის რომ ჩვენი 
შვილები არ ჩამორჩნენ დროს და ღირსეული კონკურენცია გაუწიონ მაღალტექნოლოგიურ, სამეცნიერო 
სტანდარტებს, რომელსაც მათი თანატოლები ეუფლებიან სხვა ქვეყნებში. ხელისუფლების შეცვლის შემდეგ, 



თაბამდებობის პირი, რომელიც თავისი ოჯახის წევრს საჯარო სკოლაში არ შეიყვანს, თანანდებობაზე ვერ 
დარჩება. მერე ვნახოთ, როგორ არ ექნებათ ყურადღება საჯარო სკოლებს, როგორ არ იქნება 
უზრუნველყოფილი ინვენტარით, ლაბორატორიებით, მაღალკვალუფიციური პერსონალით, 
ინფრასტრუქტურით. ამიტომაა, რომ ამერიკის პრეზიდენტების ოჯახის წევრები საჯარო სკოლებში დადიან. ეს 
ხდება იმიტონ, რომ მმართველმა ელიტამ ხალხის ცხოვრებით იცხოვრის, თავიაანთი შვილებისგან გაიგონ 
სკოლაში არსებულ პრობლემებზე. ჩვენც ამ გზით ვივლით. ვიცით, რომ ასეულობით მილიონი იხარჯება 
სპორტულ ფედერაციებზე, იმისთვის, რომ გამოზარდონ ერთეული სპოტსმენ- ზონდერები. შეწყდება მათი 
დაფინანსება და ეს თანხა წავა მასობრივი სპორტის განვითარებაზე და არცერთი სპორტული სექცია ფასიანი 
აღარ იქნევა. გასაკეთებელი ბევრი გვაქვს, მაგრამ ეს არის პირველხარისხოვანი გადაწყვეტილებები.“ _ შალვა 
ნათელაშვილი. 2020 წ. სექტემბერი. 
 

ოკუპაციის გაგრძელების შემთხვევაში, საქართველოს ტერიტორიაზე აშშ-ს სამხედრო 

ბაზების განლაგებაზე მოლაპარაკებას დავიწყებთ 

,,31 ოქტომბრის შემდეგ, თუ არ დაიწყება ლაპარაკი ტერიტორიული მთლიანობის აღდგენაზე, თუ 

გაგრძელდება ჩვენი ტერიტორიების გადახვნა, შემოღობვა, ადამიანების გატაცება, მკვლელობა, 

იძულებულები გავხდებით, უსაფრთხოებისთვის, გადარჩენისთვის, საქართველოს ტერიტორიაზე 

განვალაგოთ აშშ-ს სამხედრო ბაზები, ბირთვული შეიარაღებით” _ შალვა ნათელაშვილი. 2020წ. აგვისტო 

 

ლეიბორისტული პარტია რუსეთთან ურთიერთობის დასტაბილურობის მომხრეა, 

მაგრამ მხოლო იმ შემთხვევაში, როცა.... 

,თუ ვინმეს უნდა რუსეთთან კარგი ურთიერთობა, ერთ-ერთი პირველი მე ვარ, მაგრამ ეს უნდა მოხდეს 

მხოლოდ იმ შემთხვევაში, როცა რუსეთის ოკუპანტი შეიარაღებული ძალები საქართველოს ტერიტორიას 

დატოვებენ.“ _ შალვა ნათელაშვილი. 2020წ. აგვისტო 

 

ლეიბორისტული პარტიის ძირითადი პრიორიტეტები საგარეო ურთიერთობებისა და 

უსაფრთხოების მიმართულებით 

ლეიბორისტული პარტიის ძირითადი პრიორიტეტები საგარეო ურთიერთობებისა და უსაფრთხოების 
მიმართულებით: 
 

• აშშ-სთან ურთიერთთავდაცვის ხელშეკრულების გაფორმება 
• ამერიკული საზღვაო, სახმელეთო და საჰაერო სამხედრო ბაზების გახსნა საქართელოში 
• რუსეთის როგორც ოკუპანტის აქტიური მხილება მსოფლიო არენაზე 
• ქართველთა გენოციდის აღიარების საკითხის ლობირება საერთაშორისო დონეზე 
• უცხო ქვეყნის მოქალაქეებისთვის ბინადრობის, სამუშაო ვიზისა და მოქალაქეობის მინიჭების წესების 

გამკაცრება. 
 
ჩამოთვლილი პუნქტები ჩვენი ხედვით წარმოადგენს უმნიშვნელოვანეს კომპონენტებს საქართველოს 
სუვერენიტეტის დასაცავად და ეროვნული ინტერესების გასატარებლად. ამ და სხვა თანმიმდევრული 
ქმედებების განხორციელების შემდეგ საქართელო გახდება უსაფრთხო და სტაბილური ქვეყანა, დაჩქარდება 
ინტეგრაცია ევრო-ატლანტიკურ სტრუქტურებში, დასუსტდება რუსეთის გავლენა რეგიონში და გადაიდგმება 
მნიშვნელოვანი ნაბიჯი დეოკუპაციის მიმართულებით. მოხდება მსხვილი ინვესტიციების მოზიდვა და დაცული 
იქნება ქვეყნის ეროვნული ინტერესები საერთაშორისო არენაზე. 

 

 



მოხდება დემონოპოლიზაცია, მედიკამენტებზე დადგინდება ზღვრული ფასები 

შალვა ნათელაშვილი: 

,, ჩვენი ხალხი, ყველაფერთან ერთად, ფარმაცეტული მაფიის მსხვერპლიცაა, რომელსაც სათავეში ბიძინა 

ივანიშვილი, კახა ოქრიაშვილი და პაატა კურტანიძე უდგანან. ხშირ შემთხვევაში, ათჯერ, ოცჯერ, ხუთასი 

პროცენტით გაძვირებული წამლებიც იყიდება ქვეყანაში, რომლის მოქალაქეებსაც პურის შეძენის 

პრობლემები აქვს და და პრაქტიკულად ადამიანების მასობრივი ხოცვა მიდის, ხოლო ამ სამი ბანდიტის 

მოგება წელიწადში ერთი მილიარდია. ხელისუფლების შეცვლისთანავე ფარმაცეტული მაფია. 

 

გარემოს დაცვა - ჰესები 

ლეიბორისტული პარტიის ხედვა გარემოს დაცვაზე 
 

• დიდი ჰესების და ატომური სადგურების მშენებლობის აკრძალვა! 
• საწვავის ხარისხის, ტექდათვალიერებისა და მშენებლობის ევროპული სტანდარტების დანერგვა! 
• სამთო-მომპოვებელი და სხვა საწარმოების, ისევე როგორც ნარჩენების პოლიგონების ფუნქციონირების 

ევროპულ სტანდარტებთან შესაბამისობაში მოყვანა! 
• ტყის განკერძოების აკრძალვა! მისი ინვენტარიზაცია და სრულფასოვანი მოვლა-პატრონობა! 
• ურბანული გამწვანებისა და დაცული ტერიტორიების ფართობის 50 %-ით გაზრდა! 
• საკანონმდებლო დონეზე აიკრძალება დიდი ჰესების და ატომური ელექტრო სადგურების მშენებლობა. 

მხოლოდ აუცილებლობის შემთხვევაში, მცირე ჰიდროელექტროსადგურები აშენდება მხოლოდ 
ადგილბრივი მოსახლეობის საჭირობის არსებობის შემთხვევაში, შესაბამისი მხარის მოსახლეობის 
თანხმობით, შესაბამისი პლებისციტის ორგანიზებისა და მისი შედეგების სავალდებულოდ 
გათვალისწინების პირობითა და ევროპული სტანდარტების სრული გათვალისწინებით. 

• განხორციელებული იქნება ენერგოეფექტური ტექნოლოგიების დანერგვისა და ალტერნატიული (მზის, 
ქარის და სხვა) ენერგეტიკის განვითარების ხელშემწყობი ფართომასშტაბიანი პროგრამები. მათ შორის, 
მოსახლეობის მიერ, ამგვარი ინდივიდუალური სისტმებისა და მასალების შეძენისა და მონტაჟის 
მხარდაჭერა საბიუჯეტო სახსრების გამოყენებით, გრძელვადიანი უპროცენტო სესხებით გაცემის გზით. 

• ჰაერის დაბინძურების მაჩვენებლის ევროკავშირის სტანდარტებთან შესაბამისობაში მოსაყვანად 
განხორციელდება საწვავის კონტროლისა და ავტო-ტრანსპორტის ტექ-დათვალიერების სათანადო 
ნორმების დაწესება და კონტროლი. ამ უკანაკნელისათვის ამუშავდება მოსახლეობის მხარდამჭერი 
საბიუჯეტო თანადაფინანსებისა და ეკონომიკური წახალისების პროგრამები. დაინერგება სამშენებლო 
სამუშაოებისას მტვრის წარმოქმნის შემზღუდავი თანამედროვე ნორმები და მკაცრად გაკონტროლდება 
მათი შესრულება. 

• ჰაერის, წყლისა და ნიადაგის დამაბინძურებელ საწარმოებთან მიმართებაში შედგენილი იქნება დროში 
მკაცრად გაწერილი (არაუმეტეს 1 საპარლამენტო ვადისა) პროგრამა, მათი საქმიანობის ევროპულ 
სტანდარტებთან შესაბამისობაში მოსაყვანად. 

• განხორციელდება ურბანული გამწვანებული ტერიტორიების საზღვრების დადგენა და ხე-ნარგავების 
ინვენტარიზაცია და ჯანმრთელი ინდივიდების ჭრის სრული აკრძალვა, მშენებლი კომპანიები ვალდებულნი 
იქნებიან, ევროპული სტანდარტების შესაბამისად განახორციელონ მიმდებარე ტერიტორიის გამწვანება. 
ცენტრალური ბიუჯეტიდან დაფინანსდება გამწვანებული ტერიტორიების მიერ დაკავებული ფართობის 
სულ მცირე 50 %-ით გაზრდისათვის საჭირო სამუშაოები. 

• ტყე იქნება მხოლოდ სახელმწიფო საკუთრებაში, მოხდება მისი სრული ინვენტარიზაცია და აიკრძალება 
მისი ჭრა სამასალე მერქნის მოპოვების მიზნით. ხელი შეეწყობა საშეშე მერქნის მისაღებად ახალი სატყეო 
მეურნეობების გაშენებას, ასევე ალტერნატიული სათბობ-ენერგეტიკული რესურსების ხელმისაწვდომობის 
გაზრდას. მწვანე ნარგავების მავნებლებთან და ტყის ხანძრებთან ბრძოლა წარმოებული იქნება უსაფრთხო 
ეფექტური სახელმწიფო პროგრამებით (მათ შორის ბიოლოგიურით). შეძენილ იქნება სახანძრო და 
სამაშველო ვერტმფრენები, ასევე სხვა სათანადო აღჭურვილობა. 

• შეიქმნება ახალი რეკრეაციული ზონები და დაცული ტერიტორიები, მათ შორის სვანეთისა და რაჭის 
ეროვნული პარკები, ისე რომ ჯამში მათი საერთო ფართობი სულ მცირე 50 %-ით გაიზარდოს ! 
დაცული ტერიტორიებისა და კულტურული მემკვიდრეობის ძეგლების უსასყიდლო მონახულების უფლების 
დაკანონება, საქართველოს მოქალაქეთათვის. 



 

ცხოველთა უფლებების დაცვა 

 
წინასიტყვაობა 
 
ჩვენს ქვეყანაში სათანადოდ არ არის დაცული არა მხოლოდ ადამიანთა, არამედ ცხოველთა უფლებებიც. 
არსებული კანონი ცხოველისადმი სასტიკით მოპყრობის შესახებ (მაგ.: სისხლის სამართლის კოდექსის 259-ე 
მუხლი, ასევე ადმინისტრაციულ სამართალდარღვევათა კოდექსის 104-ე მუხლი) მხოლოდ ფორმალური 
ხასიათისაა. ქვეყანაში გახშირებულია ცხოველთა მიმართ სასტიკი მოპყრობის ფაქტები, რაზეც რეაგიარება 
არასაკმარისია სამართალდამცავი ორგანოების მხრიდან, ამას ხელს უწყობს ცხოველთა კეთილდღეობის 
შესახებ კანონის არარსებობა. ამასთანავე, არ ხდება არსებული კანონების სათანადოდ აღსრულების 
პრეცედენტის შექმნა და მოსახლეობაში გამეფებულია დაუსჯელობის სინდრომი. 
 
კანონმდებლობა 
 

• საჭიროა ცხოველთა კეთილდღეობის შესახებ კანონის მიღება 1 წლის ვადაში- ცხოველებისადმი სასტიკი 
მოპყრობის ფაქტების პრევენციისა და მათი სრულფასოვანი არსებობის, დაცულობის გარანტიების 
შესაქმნელად. იგი შემუშავებულ იქნება ცხოველთა დამცველთა და სხვა დაინტერესებულ პირთა 
მაქსიმალურად ფართო წრის სრულფასოვანი მონაწილეობის პირობებში და საერთაშორისო 
გამოცდილებაზე დაყრდნობით დაადგენს ცხოველთა კეთილდღეობის სტანდარტებს (ჯანმრთელობის 
დაცვა, უსაფრთხოება, ტრანსპორტირება და ა.შ). 

• ასევე საჭიროა ცხოველისადმი სასტიკი და არასათანადო მოპყრობის შესახებ არსებული კანონის გამკაცრება 
ჯარიმებისა და პატიმრობის ვადის გაზრდით.ადმინისტრაციული და სისხლის სამართლის სასჯელის 
გამკაცრება შეეხება განსაკუთრებით შემდეგ შემთხვევებს: 
ცხოველის წამება ან მისდამი სასტიკი მოპყრობა, რამაც მისი დაღუპვა ან დასახიჩრება გამოიწვია დაისაჯოს 1-დან 
2 წლამდე შინაპატიმრობით, ჯარიმით ან თავისუფლების აღკვეთით ვადით სამ წლამდე. 
იგივე ქმედება ჩადენილი ა)ჯგუფურად; ბ)არაერთგზის; გ)მცირეწლოვანის თანდასწრებით დაისაჯოს 
შინაპატიმრობით ორიდან სამ წლამდე, ჯარიმით ან თავისუფლების აღკვეთით ვადით შვიდ წლამდე. 
ცხოველისადმი არასათანადო მოპყრობა, რამაც მისი ტანჯვა, სხეულის დაზიანება, მისთვის ტკივილის მიყენება 
გამოიწვია, როგორც ერთჯერადად, ისე განსაზღვრული პერიოდის განმავლობაში − გამოიწვევს დაჯარიმებას 500 
ლარიდან 1500 ლარის ოდენობით. 

• საჭიროა ასევე მკაცრად დაისაჯოს ცხოველთა მიმართ გულგრილობის, კომპანიონ ცხოველთა მიტოვების, 
ცხოველთა არასათანადო სახით ტრანსპორტირების, ცხოველთა მოწამვლის ან ტრავმირების, ცხოველთა 
ორთაბრძლის ორგანიზების და მასში მონაწილეობის და სხვა მსგავსი ქმედებები, როგორც ცხოველთა 
მიმართ არასათანადო და სასტიკი მოპყრობის შემთხვევები. 
ჩვენ მოვითხოვთ ცხოველთა მიმართ ჰუმანურ მოპყრობას და მათი კეთილდღეობის დაცვის გარანტიას არა 
მხოლოდ კანონის მიღების გზით, არამედ კანონის აღსრულების მაქსიმალური უზრუნველყოფით. 

• სწორედ ამიტომ, ცხოველთა კეთილდღეობასთან დაკავშირებული კანონის ეფექტურად აღსრულების მიზნით 
შეიქმნება სპეციალიზირებული სტრუქტურილი ერთეული „ცხოველთა დაცვის პოლიცია“. 

  
გარემოს დაცვის სამინისტროს დაქვემდებარების ქვეშ შეიქმნება სპეციალიზირებული სტრუქტურილი 
ერთეული „ცხოველთა დაცვის პოლიცია“, რომლის ფუნქციებშიც შევა: 
 
 

• ცხოველთა მიმართ სასტიკი ან არასათანადო მოპყრობის შემთხვევებზე რეაგირება. ასევე ცხოველთა 
მხრიდან ადამიანზე განხორციელებული თავდასხმის გამოძიება და აღნიშნული შემთხვევების პრევენციაზე 
ზრუნვა. 

• დამნაშავეების მიმართ შესაბამისი სადამსჯელო ღონისძიებების გატარება. მათ შორის, ადმინისტრაციული 
ჯარიმების გამოწერა ან დაკავების მიზნით პროცესში საპატრულო პოლიციის ჩართვა, ასევე შინაურ 
ბინადართა კეთილდღეობასთან დაკავშირებული ნორმებისა და პატრონებისადმი მიცემული მითეთებების 
შესრულების კონტროლი. 

• კომპანიონი ცხოველების პასპორტიზაციის განხორციელება და განახლებადი საინფორმაციო ბაზის 
წარმოება. 



• ძაღლის ყოლასთან დაკავშირებული ლიცენზიის გაცემა. მსგავსი პრაქტიკა წარმატებით ფუნქციონირებს აშშ-
ში. ამით მოხდება ძაღლების აღრიცხვა და მათი ჯანმრთელობის მუდმივი მონიტორინგი. ადამიანმა უნდა 
გაითავისოს, რომ ძაღლი არის მისი მეგობარი, ძაღლის ყოლა არის პასუხისმგებლობა და მოითხოვს 
მზრუნველობას. 

•  
სპეციფიკურ შემთხვევებში მიუსაფარი ცხოველების  კლინიკაში გადაყვანა (სხვადასხვა სამედიცინო 
მომსახურების გაწევის მიზნით). ასევე, საჭიროების შემთხვევაში, მათი მუნიციპალურ თავშესაფარში 
გადაყვანა. 

• კომპანიონი ცხოველების კეთილდღეობასთან დაკავშირებული საკანონმდებლო ნორმების დარღვევის 
შემთხვევაში, პოლიციას გარკვეულ შემთხვევებში უფლება ექნება პატრონს ჩამოართვას ცხოველი და 
გადაიყვანოს მუნიციპალურ  თავშესაფარში. ასეთი პირებს ჩამოერთმევათ შინაური ცხოველის ყოლის 
უფლება. 

• ექსტრემალურ სიტუაციებში მოხვედრილი ცხოველების დახმარება, მათ შორის სამაშველო სამსახურის 
ფუნქციის ნაწილობრივ შეთვისება (ხეზე, მილში, სახურავზე და სხვა ძნელად მისადგომ ადგილებში 
მოხვედრილი ცხოველებისთვის დახმარების გაწევა). 
დასახლებულ პუნქტებში უკანონოდ დატყვევებული ველური ცხოველების ჩამორთმევა და მათი გადაყვანა 
ველური ცხოველების რეზერვატ-თავშესაფარში, სადაც ცხოველის რეაბილიტაციასა და მის ბუნებრივ 
საცხოვრებელ გარემოში დაბრუნებაზე იზრუნებენ. 

• ლეგალურ მფლობელობაში მყოფი ველური ცხოველების კეთილდღეობის მონიტორინგი და რეაგირება 
სათანადო დარღვევებზე. 

• ცხოველთა დაცვის პოლიცია მონაწილეობას მიიღებს ბავშვების საგანმანათლებლო პროცესში; 
საგანმანათლებლო სივრცეებში ცხოველებთან ერთად სემინარის ჩატარების, ბავშვებისთვის მათი 
პროფესიის გაცნობის, ცხოველების მიმართ განხორციელებული არასათანადო  მოპყრობის და 
გულგრილობის წინააღმდეგ რჩევა-დარიგებების მიცემის, მათთვის ცხოველთა უფლებების დარღვევებზე 
რეაგირების თაობაზე ინფორმაციის სწორი სახით მიწოდების გზით. რაც, თავის მხრივ, ხელს შეუწყობს 
ბავშვებში ცხოველების მიმართ ემპათიის უნარის გამომუშავება-განვითარების პროცესს. 

• ცხოველთა დაცვის პოლიციას ევალება საზოგადოებრივი და ცხოველთა უსაფრთხოების დაცვა და მათზე 
დაკისრებული დიდი პასუხისმგებლობიდან გამომდინარე, მათი კვალიფიკაცია უნდა იყოს მაღალი და 
მრავლისმომცველი, რათა ეფექტურად განხორციელდეს ველურ და შინაურ ბინადარ ცხოველებთან 
დაკავშირებული სხვადასხვა ტიპის სიტუაციის მართვა. 

ცხოველთა დაცვის პოლიციის თანამშრომლები (ოფიცრები, გამომძიებლები და ა.შ.) გაივლიან სავალდებულო 
პროფესიულ მომზადებას, რომლის მეშვეობითაც მათ განუვითარდებათ პროფესიული და პიროვნული უნარ-
ჩვევები. კვალიფიკაციის მქონე ცხოველთა დაცვის პოლიციის თანამშრომლები სრულყოფილ ცოდნას უნდა 
ფლობდნენ ცხოველებთან დაკავშირებული კანონმდებლობის შესახებ;  კარგად  უნდა იცნობდნენ 
საქართველოში გავრცელებულ ცხოველთა სახეობებს; უნდა შეეძლოთ ადამიანისა და ცხოველისთვის 
პირველადი სამედიცინო დახმარების სწრაფად და ეფექტურად გაწევა;  ფლობდნენ პრაქტიკულ და თეორიულ 
ცოდნას ცხოველების ჰუმანურად დაჭერის მეთოდებისა და ტექნიკის შესახებ; უნდა შეეძლოთ საფრთხის 
შემცირება და კონფლიქტური სიტუაციის მართვა; უნდა ფლობდნენ მოსახლეობასთან ეფექტური კომუნიკაციის 
უნარ-ჩვევებს და ა.შ. 
 
ცხოველთა დაცვის პოლიციის თანამშრომლები სასურველია საწყის ეტაპზე მომზადდნენ უცხოეთიდან 
მოწვეული კვალიფიციური სპეციალისტების მიერ, რომელთაც ამ სფეროში მუშაობის მეტი ცოდნა და 
გამოცდილება აქვთ. მომზადების კურსი შეიქმნება მომიჯნავე პროფილის სახელმწიფო სასწავლებლის 
ბაზაზე. 
 
საჭიროა ყველა მუნიციპალიტეტში შეიქმნას ადგილობრივი ცხოველთა მონიტორინგის სამსახური, 
საერთაშორისო სტანდარტების შესაბამისი თავშესაფრითა და ვეტერინარული კლინიკით 
 
 
მიუსაფარ ცხოველთა ჭარბი პოპულაცია საქართველოსთვის მნიშვნელოვან პრობლემას წარმოადგენს როგორც 
ჯანდაცვის, ასევე ცხოველთა კეთილდღეობის თვალსაზრისით. მიუსაფარ ცხოველთა ჭარბი პოპულაციის 
მართვისა და შემცირებისთვის აუცილებელია მათი მასობრივი სტერილიზაცია-კასტრაცია სახელმწიფო 
პროგრამების მეშვეობით. ეს მსოფლიოში აპრობირებული ერთადერთი ჰუმანური და ეფექტური მეთოდია, 
რომლის მიზანიც მიუსაფარ ცხოველთა პოპულაციის შემცირება, გადამდები დაავადებების პრევენცია  და 



არსებული პოპულაციისთვის ცხოვრების ხარისხის გაუმჯობესებაა (მათთვის მუდმივი მეპატრონის, ან მუდმივი 
მიმკედლებლის მოძიების საშუალებით). 
ამდენად, აუცილებელია რომ შემცირდეს უმეთვალყურეო და უპატრონო კომპანიონი ცხოველების რაოდენობა 
მთელი ქვეყნის მასშტაბით. 

• ყველა მუნიციპალიტეტში განთავსდეს მაღალი საერთაშორისო სტანდარტებით აღჭურვილი ვეტერინარული 
კლინიკა, რომელშიც გარდა შინაური ცხოველების სამედიცინო მომსახურებისა, სრულიად უსასყიდლოდ 
განხორციელდება მიუსაფარი ცხოველების  სტერილიზაცია-კასტრაციის და ვაქცინაციის სახელმწიფო 
პროგორამები და ასევე მათი სიცოცხლის შენარჩუნებისთვის საჭირო შესაბამისი სამედიცინო მომსახურება. 

• ზოგიერთ მუნიციპალიტეტში კლინიკა-თავშესაფრის გახსნისთვის  არასაკმარისი ფინანსური რესურსების 
შემთხვევაში, სხვა მუნიციპალიტეტებიდან მეთვალყურეობას მოკლებულ ადგილებში დაიგეგმოს ხშირი 
გასვლითი ღონისძიებები, რომლის მეშვეობითაც, დროის მოკლე მონაკვეთში განხორციელდება მიუსაფარი 
ცხოველების სტერილიზაცია-კასტრაციისა და ვაქცინაციის სახელმწიფო პროგრამები. 

• ვეტერინარების კვალიფიკაციის ამაღლების მიზნით,  სახელმწიფოს მხრიდან შემუშავდეს პროფესიული 
გაცვლითი პროგრამები იმ ქვეყნებში, რომლებშიც ვეტერინარული სექტორი მაღალგანვითარებულია. 
 

მიზნები და საქმიანობები 
 
მონიტორინგის სამსახურის ძირითად მიზანს წარმოადგენს მიუსაფარი ცხოველების (ძაღლებისა და კატების) 
პოპულაციების შემცირება ჰუმანური მეთოდების გამოყენებით და ასევე ადამიანისა და ცხოველის საერთო 
დაავადებების გავრცელების პრევენცია. ამასთანავე, ველური ფაუნის წარმომადგენლებსა და ადამიანებს 
შორის ინციდენტების პრევენცია. ამისთვის იგი საბიუჯეტო დაფინანსების მეშვეობით განახორციელებს 
შემდეგ საქმიანობებს: 
 

1. ჰუმანური მეთოდებით ცხოველების დაჭერას; 
2. ცხოველთა დროებით შენახვას სათანადო პირობების მქონე თავშესაფაში არანაკლებ 10 დღის ვადით; 
3. ცხოველთა ვეტერინარულ გამოკვლევას, საჭირო სამედიცინო დახმარების გაწევას, სტერილიზაცია-

კასტრაციას და ვაქცინაციას; 
4. მარკირებას (ნიშანდებას) და პირველად საარსებო არელაში დაბრუნებას; 
5. ცოფით ინფიცირების სავარაუდო შემთხვევებში, ცხოველთა განცალკევებულ შენახვა-დაკვირვებას სრული 

საკარანტინო პერიოდით; 
6. განახორციელებს ადამიანის სიცოცხლისთვის საფრთხის შემცველ ველურ ცხოველთა ინდივიდების 

დასახლებული პუნქტებიდან განრიდების სამუშაოებს. 
7. აღნიშნული ცხოველებისთვის საწყის არეალში დაბრუნებამდე  პოტენციური მეპატრონეების ან 

მიმკედლებლების მოძიებას. 
8. თავშესაფრის კლინიკა ასევე აწარმოებს კერძო მფლობელობაში არსებული შინაური ცხოველების ცოფზე 

უფასო ვაქცინაციას და ასევე სხვა კომერციული სახის ვეტერინარულ მომსახურებას. 
9. მონიტორინგის სამსახურები შეიქმნება გეოგრაფიული ხელმისაწვდომობისა და სხვა ფაქტორების 

გათვალისწინებით და მოემსახურება როგორც ცალკეულ მუნიციპალიტეტებს, ასევე საჭიროებისამებრ 
რამდენიმე მუნიციპალიტეტს ერთად (საწყის ეტაპზე). 

 
სამსახურის მართვა და მეთოდიკა 
 

1. მონიტორინგის სამსახურების საქმიანობა დარეგულირდება ტიპიური დებულებით, რომელიც საშტატო 
განრიგთან ერთად განისაზღვრება მთავრობის დადგენილებით. 

2. შეიქმნება მონიტორინგის სამსახურის 10 წევრიანი სამეთვალყურეო საბჭო (მცირე მუნიციპალიტეტების 
შემთხვევში დასაშვებია საბჭოს შემადგენლობის 5 წევრამდე შემცირება). აღნიშნული წევრები 
შეირჩევა  ცხოველთა უფლებებისა და კეთილდღეობის სფეროში წამყვანი ორგანიზაციების 
წარმომადგენელთაგან. მსურველთა საკმარისზე მეტი რაოდენობის შემთხვევაში, განხორციელდება ონლაინ 
კენჭისყრა ცხოველთა მფლობელთა მონაწილეობით. 

3. ცხოველთა მონიტორინგის სამსახურის ხელმძღვანელს ირჩევს საბჭო საკუთარი შემადგენლობიდან, ხოლო 
მოადგილეს ნიშნავს მუნიციპალიტეტის ხელმძღვანელი. 

4. თბილისის ცხოველთა მონიტორინგის სამსახურის ხელმძღვანელი რგოლის ხელფასის ოდენობის 
განახევრება. 



5. ცხოველთა დაძინების, როგორც უკიდურესი ზომის მკაცრი კრიტერიუმებით განსაზღვრა და შესაბამისი 
კანონმდებლობით დამტკიცება. 

6. სათანადო კვალიფიკაციის ვეტერინარების შესარჩევად ორგანიზებული იქნება საჯარო კონკურსი, ხოლო 
მათი კვალიფიკაციის ასამაღლებლად გარკვეულ დროით მოწვეულ იქნებიან უცხოელი სპეცილისტები. 

7. მუნიციპალური თავშესაფრების სრული გამჭვირვალობის უზრუნველყოფა, ცხოველთა მონახულების 
დღეების დაწესება, ვიდეოკამერებით აღჭურვის და დოკუმენტაციის სრული ხელმისაწვდომობის პირობების 
უზრუნველყოფა. 

8. თამაზ ელიზბარაშვილის თანხმობის შემთხვევაში, მის მიერ შექმნილი მიუსაფარი ცხოველების 
თავშესაფრის მუნიციპალურ საკუთრებაში გადაცემა. თავშესაფრის პირველი 5 წლის ვადით 100 %-იანი, 
ხოლო შემდგომ 50 %-ინი საბიუჯეტო დაფინანსების პირობით და ასევე ელიზბარაშვილის 
ხელმძღვანელობაში დატოვების პირობით. 

და ბოლოს, უნდა აღინიშნოს, რომ მიუსაფარი ცხოველების პოპულაცია წარმოადგენს მღრღნელების 
რიცხოვნობის შემცირების უმნიშვნელოვანეს ფაქტორს. აქედან გამომდინარე, მათი რაოდენობის მყისიერი და 
უკიდურესი შემცირება, მით უფრო საყოფაცხოვრებო ნარჩენების მართვის საკითხების საბოლოო 
მოგვარებამდე, მძიმე შედეგების მომტანი იქნება მოსახლეობისთვის როგორც ეპიდემოლოგიური, ასევე 
ეკონომიკური თვალსაზრისით. 
ლეიბორისტული პარტია აღიარებს რა სიცოცხლეს, როგორც უმთავრეს ღირებულებას, გმობს მიუსაფარი 
ცხოველების მასობრივი მოკვდინების (ევთანაზიის) პრაქტიკას და მიუსაფარი ცხოველების ჭარბი 
პოპულაციების მართვა-კონტროლისთვის საერთაშორისოდ აღიარებულ, სტერილიზაციაზე დაფუძნებულ, 
ყველაზე ჰუმანური პრაქტიკის დამკვიდრებას ლობირებს მთელი ქვეყნის მასშტაბით. 
 
ჰუმანური განათლება 
 
ცოცხალი არსებებისა და ბუნების მიმართ ჰუმანური დამოკიდებულების ჩამოყალიბებისა და ემპათიის 
განვითარების მიზნით, სავალდებულოა „ჰუმანური განათლების“ სასწავლო კურსის 
ინტეგრირება ეროვნულ სასწავლო გეგმაში. 
 
ცხოველთა მიმართ სასტიკი მოპყრობის თავიდან აცილების მიზნით, აუცილებელია საზოგადოების და 
განსაკუთრებით, ბავშვების ცნობიერების ამაღლება, მათთვის ინფორმაციის სწორი სახით მიწოდება 
ცხოველთა უფლებების და გარემოს დაცვის თაობაზე შესაბამისი სკოლამდელი და სასკოლო 
საგანმანათლებლო პროგრამების მეშვეობით. 
 
„ბეწვეულის ფერმების“ აკრძალვა ქვეყნის მასშტაბით! 
 
საქართველოს ტერიტორიაზე აიკრძალება ცხოველთა მოშენება სპეციფიკურად მხოლოდ ბეწვეულის ან ტყავის 
წარმოების მიზნით. 
 
ველური ცხოველების თავშესაფრების შექმნა 
 
საქართველოს 3 უდიდეს ქალაქთან შეიქმნება ტრავმირებული და ჩამორთმეული ველური ცხოველებისათვის 
განკუთვნილი თავშესაფარი. ყველა ამ შემთხვევაში საბოლოო მიზანი იქნება ცხოველის რეაბილიტაცია და 
ველურ ბუნებაში დაბრუნება, ან მისი შესაბამის პირობებში შენახვა, ან სხვა შესაბამისი დაწესებულებისთვის 
გადაცემა. 
  
საქართველოს ველურ ბუნებაზე გადაღებული სატელევიზიო გადაცემებისა და დოკუმენტური ფილმების 
ტრანსლაცია საზოგადოებრივ მაუწყებელზე 
 
საქართველოს ტერიტორია, თავისი უნიკალური ბიომრავალფეროვნების, ენდემიზმის მაღალი დონისა და 
სერიოზული დაცვის საჭიროებიდან გამომდინარე, შეტანილია მსოფლიოს ბიომრავალფეროვნების 36 „ცხელი 
წერტილის“ სიაში (ტერიტორია შედის კავკასიის და ირან-ანატოლიის ცხელ წერტილებში). 
 
ამიტომ, საჭიროა ჩვენი უნიკალური ბუნების უკეთ გაცნობა და მოფრთხილება საზოგადოების განათლების 
დონის ამაღლებითა და თანამონაწილეობის ხელშეწყობით. სწორედ ამიტომ, არ უნდა გაუქმდეს 
საზოგადოებრივი მაუწყებელი, რამედ უნდა შეიცვალოს მისი სარედაქციო პოლიტიკა. 



 
• საზოგადოებრივ მაუწყებელზე უნდა დაიწყოს საქართველოს ფლორასა და ფაუნაზე (ველურ ბუნებაზე) 

გადაღებული სატელევიზიო გადაცემების და დოკუმენტური ფილმების ტრანსლაცია. ასევე ხელი უნდა 
შეეწყოს უცხოურ სამაუწყებლო კომპანიებს საქართველოს ბიომრავალფეროვნების აღბეჭდვასა და შემდგომ 
პოპულარიზაციაში. 

• საზოგადოებრივი თვითშეგნების ამაღლების მიზნით, საზოგადოებრივი მაუწყებლიდან ასევე უნდა გაშუქდეს 
ცხოველთა მიმართ სასტიკი და არასათანადო მოპყრობის ფაქტები და ცხოველთა დაცვის პოლიციის 
რეაგირება მსგავსი ქმედებების აღმოჩენის პროცესში. მსგავსი გადაცემები ხელს შეუწყობს საზოგადოების 
განმანათლებლობას და ცოცხალი არსებების მიმართ ემპათიის უნარის გამომუშავება-განვითარებას. 

  

ბანკები 

გერმანიაში საბანკო პროცენტი 1.7%-ია. 

საქართველოში საპროცენტო განაკვეთი მინიმუმ ათჯერ მეტია. 

სტუდენტების 85% საბანკო ვალებში იხრჩობა! 

უნდა დაწესდეს საპროცენტო განაკვეთის ზედა ზღვარი და ის არ უნდა აღემატებოდეს 5-6 პროცენტს. 

 

ყველა საბანკო ვალი, რომელიც ვერ გადაიხადა მოსახლეობამ და ბიზნესმა პანდემიის 

გამო, იქნება ჩამოწერილი 

"მოვუწოდებ, მთავრობას და ყველა ბანკს,პანდემიის გამო, გადადეთ ყოველგვარი ვალების ამოღება 

მოსახლებიდან და ბიზნესიდან. ხოლო 31 ოქტომბრის შემდეგ, როდესაც შევცვლით ხელისუფლებას, ყველა 

ეს ვალი იქნება ჩამოწერილი, როგორც აღნიშნული განხორციელდა ევროპაში, შეერთებულ შტატებში, 

სინგაპურში, ვიეტნამში, ლაოსში, ჰონკონგში და ყველგან.“ _ შალვა ნათელაშვილი. 2020 წ. აგვისტო. 

 

საპენსიო სესხზე პროცენტი უნდა განულდეს 

ამორალურია როდესაც პენსიონერს სესხს 35%-ში აძლევ. 
 
საქართველოში 400 000 ასეთი პენსიონე რი გვყავს, რომლებსაც „ლიბერთი ბანკის“ საპენსიო სესხი აქვს 35%-ში 
გამოტანილი. 
 
ანუ პენსიონერმა 2500 ლარიან სესხში, 4 წლის განმავლობაში 90 ლარი უნდა იხადოს პენსიიდან. საერთო ჯამში 
პენსიონერს 4320 ლარის გადახდა უწევს. 
 
საპენსიო სესხზე პროცენტი უნდა განულდეს! 
 

პარასკევობით და შაბათობით, მეტრომ იმუშავოს 24 საათის განმავლობაში 

ახალგაზრდას საკუთარი თავის რეალიზებისათვის განათლებასთან ერთად, თავისუფლება და განტვირთვა 
სჭირდება, ამ გზით ის უკეთ გააცნობიერებს საკუთარ სურვილებს, მიზნებსა და მისწრაფებებს. 
შედეგი ხშირად ფატალურია, რადგან ახალგაზრდები ღამის საათებში, ხშირ შემთხვევაში არაფხიზელ 
მდგომარეობაში გადაადგილდებიან ავტომობილებით. 
 
‼️ ჩვენ ვითხოვთ: 
 

• პარასკევობით და შაბათობით, მეტრომ იმუშავოს 24 საათის განმავლობაში 
• ღამის საათებში მგზავრები გადაიყვანოს - უფასოდ! 



მეტროს მემანქანეები ზეგანაკვეთურ ანაზღაურებას აიღებენ, მეტროში უსაფრთხოებას პოლიცია დაიცავს. 

საბოლოო ჯამში ეს შეამცირებს ავტოსაგზაო შემთხვევათა რისკს, გამონაბოლქვს და დადებითად აისახება 

გარემოზე. 

მსგავსი პრაქტიკა არსებობს ევროპის მრავალი ქვეყნის ქალაქში. 

 

გადავარჩინოთ ვაზი გაჩეხვას! 

სახელმწიფო უნდა დაეხმაროს გლეხებს ყურძნის რეალიზაციაში, ამიტომ ყურძენი უნდა ჩაიბაროს 

სახელმწიფომ 

 

ლარის არასტაბილურობიდან გამომდინარე საჭიროა, რომ ღირებულება მიბმული იყოს დოლარზე 

 

ალპინიზმი და სამთო-სათხილამურო ტურიზმი 

საქართველოს ბუნება იძლევა ალპინიზმის და სამთო-სათხილამურო ტურიზმის განვითარების უნიკალურ 

შესაძლებლობას 

 

სახელმწიფოს მოვალეობა და პრიორიტეტი უნდა გახდეს ბუნების დაცვა, სალაშქრო კულტურისა და 

ტურიზმის ამ მიმართულებით განვითარება 

 

"გამწვანება გადარჩენისთვის" 

გარემოს დაცვა და მდგრადი განვითარება 
 

ურბანული გამწვანება 
 

"გამწვანება გადარჩენისთვის" 
 
 

საქართველოში რეგისტრირებულ დადგენილ დიაგნოზებში, ბოლო 16 წელია, რაც პირველ ადგილს იკავებს 
სუნთქვის ორგანოთა ავადმყოფობები, ხოლო სისხლის მიმოქცევის სისტემის დაავადებები მეორე, ან მესამე 
ადგილზეა (საქსტატი 2019). ეს მოცემულობა შეიძლება დაკავშირებული იყოს სწორედ ურბანულ სივრცეებში 
ჰაერის მწვავე დაბინძურებასთან. 
 
ჯანდაცვის მსოფლიო ორგანიზაციის 2016 წლის ანგარიშის მიხედვით, საქართველო მსოფლიოს მასშტაბით 
პირველ ადგილზე იყო ჰაერის დაბინძურებით (საყოფაცხოვრებო და გარეგანი დაბინძურება) გამოწვეული 
სიკვდილიანობის მაჩვენებლით და ეს პრობლემა დღესაც აქტუალურია, განსაკუთრებით ქალაქ თბილისსა და 
რუსთავში. 
 
ამ პრობლემის აღმოსაფხვრელად საჭიროა სტაციონარული და მოძრავი წყაროებიდან მავნე ნივთიერებების 
გაფრქვევის შემცირება და ქალაქებში ყოვლისმომცველი „მწვანე რევულუცია“! 
 
ჩვენი მიზანია მკვეთრად შევამციროთ ჰაერის დაბინძურებასთან დაკავშირებული სიკვდილიანობის 
მაჩვენებელი და გავაუმჯობესოთ მოქალაქეების ცხოვრების ხარისხი. აღნიშნულის მისაღწევად გთავაზობთ 
„სტრატეგიული გამწვანების“ გეგმის რამდენიმე პრიორიტეტს. 
 

• ქალაქების გამწვანებული ტერიტორიების ფართობის გაორმაგება; გამწვანებული ტერიტორიების თანაბარი 
განაწილებისა და ხელმისაწვდომობის პრინციპების მაქსიმალური გათვალისწინება; 



• თბილისში ხე-ნარგავების მასობრივი ხმობის საწინააღმდეგო სრულმასშტაბიანი პროგრამის 
განხორციელება; 

• ურბანული გამწვანებული ტერიტორიების გასხვისების, ასევე ჯანსაღი ხეების ჭრის სრული აკრძალვა, 
საკანონმდებლო დონეზე; 
 

• მშენებლობისას სავალდებულო „გამწვანების კოეფიციენტის“ მაჩვენებლის გაორმაგება 
 

• არამდგრადი ფერდობების და ფერდობის პირა გამწვანების პრიორიტეტული განვითარება, ნიადაგდაცვითი, 
მეწყერ და ჰაერის მტვრის მყარი შეწონილი ნაწილაკებით დაბინძურების საწინააღმდეგო ფუნქციების 
შესასრულებლად. 
 

მიწისზედა (მათ შორის ვერტიკალური, სახურავის, აივნების) გამწვანების შექმნის უზრუნველყოფა იმ 
ტერიტორიებზე, სადაც გამწვანების დასახული მაჩვენებლის სხვა გზით მიღწევა შეუძლებელია. 
 

მწვანე და ენერგოეფექტური სახურავები 
 
მწვანე და მდგრადი ინფრასტრუქტურული პროექტების ხელშეწყობა ეკოლოგიური დეგრადაციის, კლიმატის 
ცვლილების და ჰაერის დაბინძურების პირობებში, ლეიბორისტული პარტიის ერთ-ერთ მთავარ პრიორიტეტს 
წარმოადგენს. 
ერთ-ერთი ასეთი ინოვაციური პროექტია მწვანე სახურავების სისტემის დანერგვა მჭიდროდ დასახლებულ 
საქალაქო ტერიტორიებზე, სადაც გამწვანებული საზოგადოებრივი სივრცეების ნაკლებობა აღინიშნება. 
მწვანე სახურავი წარმოადგენს შენობის სახურავის ზედაპირს, რომელიც დაფარულია ბუნებრივი მცენარეული 
საფარით. ის გამოიყენება ურბანულ სივრცეებში მშენებლობების შედეგად განადგურებული ვეგეტაციის წილის 
ასანაზღაურებლად, ადგილობრივი ბიომრავალფეროვნების შენარჩუნებისთვის, ჰაერის დაბინძურების 
წინააღმდეგ და ქალაქებში “ცხელი კუნძულის“ ეფექტის შემცირების მიზნით. 
მწვანე სახურავებს განასხვავებენ სისტემის ფენაში არსებული სუბსტრატის (ნიადაგის) სიღრმისა და 
მცენარეული საფარის ტიპის მიხედვით, ასეთებია: ინტენსიური, ექსტენსიური და შერეული ტიპის მწვანე 
სახურავები. 
 
მწვანე სახურავების უპირატესობები: 
 

• ჰაერის ხარისხის გაუმჯობესება 
 
სპეციალისტების მიერ სახურავების გამწვანებისთვის შერჩეულ მცენარეებს აქვთ ჰაერის სხვადასხვა 
დამაბინძურებლის ეფექტურად აკუმულაციის უნარი. როგორც ცნობილია, მწვანე სახურავები ამცირებენ 
ჰაერში ნახშირორჟანგის, ოზონის, აზოტის დიოქსიდის, მტვრის მყარი ნაწილაკების, გოგირდის დიოქსიდის, 
მძიმე მეტალების და სხვა დამაბინძურებლების კონცენტრაციებს. 

  
• სახურავის გადახურების პრევენცია- დაწეული ტემპერატურა შენობებში. 

 
თბილისსა და სხვა ქალაქებში არსებული შენობების გადახურვა არაეფექტურია ადგილობრივი კლიმატის და 
ქალაქში არსებული მწირი გამწვანების პირობებში. 
ტრადიციული სამშენებლო მასალები შთანთქავენ მზის რადიაციას და ხელახლა გამოყოფენ მას სითბოს 
სახით, რის შედეგადაც ქალაქებში არსებული ტემპერატურა ქალაქგარეთ არსებული ტემპერატურისგან 4 
გრადუსით მაღალია. კვლევებზე დაყრდნობით დგინდება, რომ თუ ქალაქში არსებული ყველა ნაგებობის 
სახურავებს გავამწვანებთ, ქალაქის ტემპერატურა საშუალოდ 7 გრადუსით დაწევს და დაიძლევა „ურბანული 
ცხელი კუნძულის“ ეფექტიც. 

  
• კომუნალური გადასახადების შემცირება 

 
გაცხელებული კონსტრუქციების გამო, ადგილობრივი მოსახლეობისთვის იზრდება კომუნალური 
გადასახადები, რადგან საჭირო ხდება ჰაერის კონდიცირება, ან ვენტილაცია ინტენსიურ რეჟიმში. მწვანე 
სახურავები ამცირებენ ელექტოენერგიის მოხმარებას ცხელ სეზონებში, რადგან ისინი აგრილებენ შენობებსა 
და გარე ფასადებს. შესაბამისად, მცირდება კომუნალური გადასახადები კონდენციონერის და სხვა 



გამაგრილებელი საშუალებებისთვის. მწვანე სახურავები ასევე ამცირებენ სითბური ენერგიის დაკარგვას ცივ 
სეზონებში და შესაბამისად, იზოგება გათბობისთვის განკუთვნილი ხარჯებიც. 

  
• ენერგოეფექტურობა- მზის პანელების დამონტაჟება ქალაქის სახურავებზე 

 
სახელმწიფომ ხელი უნდა შეუწყოს განახლებადი ენერგეტიკული რესურსების სტრატეგიულ გამოყენებას 
მთელი ქვეყნის მასშტაბით. იმ შემთხვევაში, თუ მწვანე სახურავებზე დამონტაჟდება მზის პანელები 
(მოწყობილობა, რომელიც განახლებად ენერგეტიკულ რესურსს-მზის ენერგიას გარდაქმნის 
ელექტროენერგიად), მოსახლეობის მიერ ელექტროენერგიის მოხმარების ხარჯები საგრძნობლად 
შემცირდება, ან ზოგიერთ სეზონში ელექტროენერგიის მოხმარება იქნება უფასო. 

  
• სანიაღვრე სისტემების დატვირთვის შემსუბუქება 

 
მწვანე სახურავები აქტიურად შთანთქავენ და აყოვნებენ წვიმის წყლის ჩამონადენს. ინტენსიური წვიმისა და 
სეტყვის პირობებში, ადგილობრივი სანიაღვრე სისტემები ნაკლებ დატვირთვას განიცდიან და ქუჩებიც, 
შესაბამისად, ნაკლებად იტბორება. მწვანე სახურავების დამსახურებით, წყალდიდობის ნაკადი მცირდება 
75%-ით. 
ამრიგად, მწვანე სახურავების პროექტში ინვესტიციის ჩადება ფინანსურად ეფექტური გადაწყვეტილებაა, 
რადგან თავიდან არის აცილებული ასევე დატბორვასთან დაკავშირებული ხარჯებიც. 

  
• ბიომრავალფეროვნების დაცვა 

 
მწვანე სახურავები ქმნიან ბუნებრივ ჰაბიტატებს ადგილობრივი ფლორისა და ფაუნის შესანარჩუნებლად. 
მწერებისა და ფრინველების მრავალი სახეობა წარმატებით იყენებს ამ დამატებით საცხოვრებელ სივრცეს 
და გარდა იმისა, რომ ქალაქებში მწვანე სახურავების გავრცელება ეკოლოგიური დეგრადაციის წინააღმდეგ 
მიმართული მნიშვნელოვანი ნაბიჯია, ისინი ასევე წარმოადგენენ გადამფრენი, მიგრირებადი 
ფრინველებისთვის დროებით თავშესაფარს და ასევე სხვა სახეობებისთვის დაცულ საცხოვრებელ ადგილს. 
ცხადია, ამ შემთხვევაში დიდი მნიშვნელობა აქვს მწვანე სახურავის ტიპს- ინტენსიური ტიპის მწვანე 
სახურავები, ექსტენსიურთან შედარებით, უფრო მეტი სახეობის უხერხემლოებსა და ფრინველებს 
„მასპინძლობენ“. 

  
• ხმის იზოლაცია (ხმაურისგან დაცვა) 

 
გამწვანებული სახურავი ამცირებს ქალაქის ხმაურით დაბინძურებას. კვლევებით დგინდება, რომ ნიადაგი 
დაბალი სიხშირის ტალღებს ახშობს, ხოლო მცენარეული საფარი ახშობს მაღალი სიხშირის ტალღებს. ამ 
ბუნებრივი ბარიერის დამსახურებით, თქვენს სახლში დაისადგურებს სიმყუდროვე და შედარებით ნაკლებად 
შეგაწუხებთ გარედან მომავალი ხმაური. 

  
• ქალაქის არქიტექტურული იერსახის გალამაზება 

 
შენობების ჩაჟამული კედლებისა და სახურავების ამ სისტემით გამწვანება, ქალაქის პეიზაჟებს გაახალისებს 
და აქამდე მივიწყებულ უბნებში მოიზიდავს მეტ ტურისტს და ამით ტურიზმის სექტორის განვითარებაში დიდ 
წვლილს შეიტანს. გარდა ამისა, გამწვანებული ხედები ადგილობრივ მოსახლეობას შეუმსუბუქებს 
ყოველდღიურ სტრესს და გააუმჯობესებს მათი ცხოვრების ხარისხს. 

  
• ახალი სამუშაო ადგილების შექმნა და ადგილობრივი წარმოების ხელშეწყობა 

მწვანე სახურავების სისტემა შედგება ზოგიერთი ისეთი ელემენტისგან, რომლის ხარისხიანად წარმოება 
საქართველოშიც შესაძლებელია (მცენარეების გარკვეული სახეობები, სამშენებლო და დეკორატიული 
მასალები და ა.შ), მშენებლობის პროცესში გამოვიყენებთ ადგილობრივი წარმოების პროდუქციასაც და ამით 
ხელს შევუწყობთ ადგილობრივი ბიზნესის განვითარებას. 
გარდა ამისა, მწვანე სახურავების სისტემის დაყენება საჭიროებს დამატებით მუშახელს და ადგილობრივი 
მოსახლეობისთვის შეიქმნება ახალი სამუშაო ადგილები. 

 


